
					ఈ పుట అచ్చుదిద్దబడ్డది

తగవు చింతింపక దానిమాటలకుఁ - బగ గొని వచ్చి యీపంక్తికంధరుఁడు6090

తనచావునకె కాదు; ధరణీశుదేవిఁ - గొనివచ్చె; రాక్షసకుల మెల్లఁ జెఱుప;

నింతట సిద్ధించెనే సీత దనకు - నింతతెంపునకుఁ దా నితఁ డేల దొడఁగె?

మారీచు నొకకోల మడియించె దండ - కారణ్యమునఁ జంపెఁ గనలి విరాధు

నిది యెఱిఁగియు రాము నెఱుఁగలేఁడయ్యె; - మదిలోన గర్వించి మనరావణుండు

అనలసమానంబు లగుసాయకముల - జననాయకుఁడు జనస్థానంబునందుఁ

బదునాల్గువేవురఁ బరిమార్చి రోష - మొదవంగ నేచి యత్యుగ్రబాణములఁ

ద్రిశిరు దూషణు ఖరు దృణలీలఁ జంపె - దశకంఠుఁ డదియును దలపోయఁ డయ్యె;

రుధిరాశనుని నతిక్రూరవిక్రముని - నధికయోజనబాహు నాకబంధకుని

గ్రౌంచవనంబునఁ గడతేర్చి పుచ్చి - రంచితవిక్రము లగు దాశరథులు

ఇట్టిరాక్షసులచా వెఱిఁగియుఁ దొడరె - నట్టిరాముని గెల్వ నలవియే తనకు;
6100

జగదీశుఁ డగు రామచంద్రుతోఁ బోర - మగఁటిమి గలుగునె మనరావణునకు?

నవలీల వాలి నొక్కమ్మునఁ గూల్చి - రవిజుఁ గిష్కింధకు రాజుఁ గావించె;

నధికపరాక్రము నాకుంభకర్ణు - వధియించె నొక్కఁడె వసుధేశ్వరుండు;

కరిసహస్రంబు లగ్గలము లౌ పెక్కు - తురగలక్షలు రథస్తోమకోటులును

గణనకు మిక్కిలి గల కాలుబలము - నణుమాత్రముగఁ జంపె నాజిరంగమున

నట్టిపరాక్రమం బది యెల్లఁ గనియె - నిట్టివాఁ డని రాము నెఱుఁగలేఁ డయ్యె;

ఆమేటి నతికాయు నయ్యింద్రజిత్తు - సౌమిత్రి యొక్కడ సమయించె నాజి.

ఇంక నైనను రాము నిట శరణనఁడు - లంక నింటింట విలాపము ల్వుట్టె

"తమబంధు లీల్గిరి తమమగ ల్దెగిరి - తమసుతు ల్మృతులై రి తమసహోదరులు

హతులైరి రణభూమి" నని యెల్లవారు - నతిశోకమును బొంది యడరుచున్నారు
6110

దుర్మతియును నీతిదూరుండు గ్రూర - కర్ముండునై నాఁడు కపటరూపమున

సీత నీపురికిఁ దెచ్చిననాఁటనుండి - తోతెంచుచున్నవి దుర్నిమిత్తములు;

దశకంఠుఁ డింక నీదశరథసుతుని - విశిఖాగ్నిఁ గూలుట వేగంబ యుండు;

నక్కటా! నీతిజ్ఞుఁ డగువిభీషణుఁడు - పెక్కుభంగులఁ జెప్పెఁ బ్రియమున బుద్ధి

నతఁడు చెప్పినబుద్ధు లన్నియు నాఁడు - హితవులుగా విన్న నీలంక సెడునె?

కులశైలపక్షము ల్గులిశఘాతమున - నలుకమైఁ దునుమాడు నాపురిందరుఁడొ?

మధుకైటభాదుల మర్దించునట్టి - యధికుఁ డావిష్ణుఁడో యదయుఁ డంతకుఁడొ?

ప్రళయకాలమునాఁటి ఫాలలోచనుఁడొ? - యిల రాముఁడై పుట్టి యిటు చంపఁదొడఁగె;

దశరథతనయుండు దర్పంబు మెఱసి - దశకంఠు ననిలోనఁ దగఁ జంపునపుడు

ఘను లగు సుర లైన గంధర్వు లైన - మును లైన వీనికి మును వరం బిచ్చు
6120

వనజసంభవుఁడు శర్వాణీశుఁ డయిన - వినుఁడు రాక్షసు లైన విడిపింపలేరు

"https://te.wikisource.org/w/index.php?title=పుట:Ranganatha_Ramayanamu.pdf/480&oldid=432344" నుండి వెలికితీశారు

		 ఈ పేజీలో చివరి మార్పు 27 ఫిబ్రవరి 2024న 20:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

